
黃梔子花 潘艷姿
   若是去花市，上驚看著黃梔子花，因為和伊有關係的記憶，予人心驚驚……
彼个名叫「王明山」外號「陽明山」是阮國校仔的同窗。因兜有一大片的花園，無啥整理，但是有種真濟黃梔子花，若到熱天，伊迭迭會挽一大堆來送阮逐家。查某囝仔攏真合意伊的花，有時嘛會相爭搶，想卜搶較大蕊的，阮上愛提黃梔子花的花瓣，鋪墊鉛筆盒仔內面，下底取衛生紙，頂懸囥鉛筆，過一下仔，黃梔子花的香味道會蒸入去鉛筆內，本來的鉛筆自偌變成『香水鉛筆』。
有一回，毋知是安怎？伊幾偌工攏無挽花來，阮幾个仔同窗好友，道約好放學了後，直接蹌去因兜挽，無按算因阿嬷竟然佇花園內藏一隻「軍用狗」，阮根本道猶未行偎花園，軍用狗道衝出來，一大陣囝仔驚到起跤浪，彼隻狗生狂逐，逐家四散走，阮驚到怌怌惙！沿路走沿路想：是安怎一个有花園的人，未當和人分享，擱挑遲放狗咬人？
即个事件予我有真濟年，攏毋敢親近黃梔子花，即站仔即逐逐仔擱合意，但是彼段恐怖的記憶，總是無法度消除……，總是無法度消除……

